
КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Уджын зэв тӧдчана йӧзлысь, нимӧдана йӧзлысь паметь, а сідзжӧ историяын лоӧмторъяс да казьтылан кадпасъяс нэммӧдӧм кузя мероприятиеяс вылӧ Коми Республикаса республиканскӧй сьӧмкудйысь Коми Республикаын муниципальнӧй районъясса (кар кытшъясса) сьӧмкудъяслы сьӧмкудкостса мукӧд  трансферт сетан да юклан правилӧяс вынсьӧдӧм йылысь
Россия Федерацияса сьӧмкуд кодекслӧн 1391 статья да “Уджын зэв тӧдчана йӧзлысь, нимӧдана йӧзлысь паметь, а сідзжӧ историяын лоӧмторъяс да казьтылан кадпасъяс Коми Республикаын нэммӧдӧм йылысь» Коми Республикаса Оланпас серти  Коми Республикаса Веськӧдлан котыр шуис:
1. Вынсьӧдны Уджын зэв тӧдчана йӧзлысь, нимӧдана йӧзлысь паметь, а сідзжӧ историяын лоӧмторъяс да казьтылан кадпасъяс нэммӧдӧм кузя мероприятиеяс вылӧ Коми Республикаса республиканскӧй сьӧмкудйысь Коми Республикаын муниципальнӧй районъясса (кар кытшъясса) сьӧмкудъяслы сьӧмкудкостса мукӧд трансферт сетан да юклан правилӧяс содтӧд серти.

2. Тайӧ шуӧм збыльмӧдӧм бӧрся видзӧдны Коми Республикалӧн Веськӧдлан котырса Веськӧдлысьӧс вежысьлы, коді могъяс юклӧм серти  координируйтӧ культура да искусство юкӧнын канму политика збыльмӧдӧмын Коми Республикаса олӧмӧ пӧртысь власьт органъяслысь уджсӧ.

3. Тайӧ шуӧмыс вынсялӧ сійӧс примитан лунсянь.
Коми Республикалӧн

Веськӧдлан котырса Веськӧдлысь



 В. Тукмаков
Сыктывкар

2015 вося лӧддза-номъя тӧлысь 9 лун
255 №
ВЫНСЬӦДӦМА
Коми Республикаса Веськӧдлан котырлӧн

2015 во лӧддза-номъя тӧлысь 9 лунся 255 №-а шуӧмӧн

(содтӧд)
Уджын зэв тӧдчана йӧзлысь, нимӧдана йӧзлысь паметь, а сідзжӧ историяын лоӧмторъяс да казьтылан кадпасъяс нэммӧдӧм кузя мероприятиеяс вылӧ Коми Республикаса республиканскӧй сьӧмкудйысь Коми Республикаын муниципальнӧй районъясса (кар кытшъясса) сьӧмкудъяслы сьӧмкудкостса мукӧд трансферт сетан да юклан 
ПРАВИЛӦЯС
1. Тайӧ Правилӧясыс индӧны Уджын зэв тӧдчана йӧзлысь, нимӧдана йӧзлысь паметь, а сідзжӧ историяын лоӧмторъяс да казьтылан кадпасъяс нэммӧдӧм кузя мероприятиеяс збыльмӧдӧм вылӧ Коми Республикаса республиканскӧй сьӧмкудйысь Коми Республикаын муниципальнӧй районъясса (кар кытшъясса) сьӧмкудъяслы сьӧмкудкостса мукӧд трансферт сетан да юклан пӧрадоксӧ да условиеяссӧ (водзӧ - сьӧмкудкостса мукӧд трансферт).

2.  Сьӧмкудкостса мукӧд трансфертсӧ сетӧны Коми Республикаын муниципальнӧй районъясса (кар кытшъясса) меставывса асвеськӧдлан органъяслӧн шыӧдчӧмъяс подув вылын (водзӧ – меставывса асвеськӧдлан органъяс) уджын зэв тӧдчана йӧзлысь, нимӧдана йӧзлысь паметь, историяын лоӧмторъяс да казьтылан кадпасъяс нэммӧдӧм кузя мероприятиеяс збыльмӧдӧм вылӧ Коми Республикаса муниципальнӧй районъясын (кар кытшъясын) памятникъяс, мемориальнӧй пӧвъяс, мукӧд мемориальнӧй стрӧйба сувтӧдӧмӧн (водзӧ – мемориальнӧй стрӧйбаяс) тематическӧй нырвизьяс серти, кутшӧмъясӧс быд во индӧ Коми Республикаса культура министерство (водзӧ – Министерство) да йӧзӧдӧ “Ӧтуввез” юӧр да телекоммуникация везйын Министерстволӧн официальнӧй сайт вылын найӧс индан лунсянь 3 уджалан лун чӧжӧн.

3.  Сьӧмкудкостса мукӧд трансфертсӧ сетӧны  Коми Республикаын муниципальнӧй районъясса (кар кытшъясса) сьӧмкудъяслы Коми Республикаса республиканскӧй сьӧмкудлӧн своднӧй сьӧмкуд роспись серти лӧсялана во вылӧ “Коми Республикалӧн культура” Коми Республикаса канму уджтасса “Культура юкӧнын объектъяс судзсянлунӧн могмӧдӧм, культура наследие видзӧм да паськӧдӧм” уджтасулӧн Министерстволы урчитӧм сьӧмкуд кӧсйысьӧмъяслӧн лимит мындаын тайӧ Правилӧяслӧн 2 пунктын индӧм могъяс вылӧ.

4. Сьӧмкудкостса мукӧд трансфертсӧ сетӧны Министерстволӧн меставывса асвеськӧдлан органъяскӧд кырымалӧм артмӧдчӧмъяс подув вылын (водзӧ – Артмӧдчӧм).
Артмӧдчӧмлысь формасӧ вынсьӧдӧ Министерство да йӧзӧдӧ «Ӧтуввез» юӧртан да телекоммуникация везйын Министерстволӧн официальнӧй сайт вылын сійӧс вынсьӧдан лунсянь 3 уджалан лун чӧжӧн. 
5. Артмӧдчӧмын артавсьӧны сьӧмкудкостса мукӧд трансферт сетан татшӧм условиеясыс:

а) сьӧмкудкостса мукӧд трансферт торъя мог вылӧ видзӧм;

б)  сьӧмкудкостса мукӧд трансфертлӧн ыджда, сетан условиеяс да найӧс видзӧм;

в) сьӧмкудкостса мукӧд трансфертӧн вӧдитчан бӧртасъяслысь петкӧдласъяс, кутшӧмъясӧс урчитӧма тайӧ Правилӧяслӧн 8 пунктӧн;

г) сьӧмкудкостса мукӧд трансфертӧн вӧдитчан бӧртасъяслысь петкӧдласъяс шедӧдӧм серти кӧсйысьӧм;

д) муниципальнӧй юкӧнӧн сьӧмкудкостса мукӧд трансфертӧн вӧдитчан бӧртасъяслысь петкӧдласъяс збыльмӧдтӧмлӧн артмӧмторъяс;

е) сьӧмкудкостса мукӧд трансферт вуджӧдӧм кузя, балаяс збыльмӧдӧм кузя кадколастъяс да муниципальнӧй юкӧнӧн республиканскӧй сьӧмкудйысь сьӧм видзӧм йылысь отчётносьт сетан пӧрадок Министерствоӧн вынсьӧдӧма да Артмӧдчӧмын индӧм форма серти;

ж) мемориальнӧй стрӧйбаяслысь мутас видзӧм кузя кӧсйысьӧм, кутшӧмӧс урчитӧма тайӧ Правилӧяслӧн 2 пунктын индӧм мероприятиеяс серти;

з) Артмӧдчӧмлӧн условиеясӧ кутчысьӧм бӧрся контроль нуӧдан ног;

и) меставывса асвеськӧдлан органӧн сьӧмкудкостса мукӧд трансферт вуджӧдӧм вылӧ шыӧдчӧм сетӧм форма серти, пӧрадокын да кадколастъясӧ, кутшӧмъясӧс индӧма Артмӧдчӧмӧн.

6. Сьӧмкудкостса мукӧд трансфертсӧ сетӧ Министерство сэк, кор меставывса асвеськӧдлан органъяс кутчысьӧны татшӧм условиеясӧ:

1) эм муниципальнӧй инӧда акт, мый серти збыльмӧдӧны тайӧ Правилӧяслӧн 2 пунктын индӧм могъяслы лӧсялысь мероприятиеяс;

2) эм муниципальнӧй эмбурӧ пырысь объектъяс вылын памятникъяс, мемориальнӧй пӧвъяс, мукӧд мемориальнӧй стрӧйба проектируйтӧм, вӧчӧм, сувтӧдӧм серти уджъяс котыртан пӧрадок индӧм йылысь муниципальнӧй инӧда акт, кутшӧмъясӧс вӧчӧны Коми Республикаса Юралысьлӧн вӧзйӧм серти да финансируйтӧны сьӧмкудкостса мукӧд трансферт тшӧт весьтӧ;

3) эм Коми Республикаса Юралысь бердын Культура да искусство  сӧветлӧн водзмӧстчысьӧн вӧзъяна нэммӧдан формаӧн нэммӧдӧм йылысь вӧзйӧмсӧ ошкӧм йылысь помшуӧм либӧ  нэммӧдан мӧд форма (мӧд места) рекомендуйтӧмӧн “Культура да искусство юкӧнын Коми Республикаса Юралысьлӧн грантъяс йылысь” Коми Республикаса Веськӧдлан котырлӧн 2011 во вӧльгым тӧлысь 29 лунся 531 №-а шуӧм серти.

7. Балаяс бӧръян котыртысьнас лоӧ Министерство.
Сьӧмкудкостса мукӧд трансферт сетӧм вылӧ шыӧдчӧмъяссӧ видлалӧ Министерствоӧн котыртӧм Нэммӧдӧм кузя балаяс бӧръян комиссия (водзӧ – Министерствоса комиссия). Министерствоса комиссияӧ пырысьясӧс, налысь уджалан пӧрадок, сы лыдын сыӧн примитӧм помшуӧмъяс, индӧны Министерствоса локальнӧй актӧн, кутшӧмӧс йӧзӧдӧны «Ӧтуввез» юӧртан да телекоммуникация везйын Министерстволӧн официальнӧй сайт вылын индӧм локальнӧй акт вынсьӧдан лунсянь 3 уджалан лунысь оз сёрджык. 

Министерствоса комиссия видлалӧ шыӧдчӧмъяссӧ Министерствоӧ налӧн воан кадпассянь 5 уджалан лунысь оз унджык кадколастӧ.

Министерствоса комиссиялысь помшуӧмсӧ оформитӧны сёрнигижӧдӧн Министерствоса комиссиялӧн заседание лунсянь 5 уджалан лун чӧжӧн. Индӧм сёрнигижӧд подув вылын Министерство сёрнигижӧд оформитан лунсянь 5 уджалан лун чӧжӧн примитӧ сьӧмкудкостса мукӧд трансферт сетӧм (сетны ӧткажитӧм) йылысь помшуӧм, кутшӧмӧс оформитӧны Министерствоса инӧда актӧн (водзӧ – тшӧктӧд), Коми Республикаын муниципальнӧй юкӧнъяс серти сьӧмкудкостса мукӧд трансфертлысь ыджда индӧмӧн.

Сьӧмкудкостса мукӧд трансферт сетны ӧткажитӧм йылысь помшуӧмсӧ примитӧны сэк, кор оз кутчысьны сьӧмкудкостса мукӧд трансферт сетан условиеясӧ, кутшӧмъясӧс урчитӧма тайӧ Правилӧяслӧн 6 пунктӧн.

Министерстволысь помшуӧмсӧ 5 уджалан лун чӧжӧн сійӧс примитӧм бӧрын юӧртӧны меставывса асвеськӧдлан органъяслы, кодъяс сетісны сьӧмкудкостса мукӧд трансферт босьтӧм вылӧ шыӧдчӧмъяссӧ.

8. Сьӧмкудкостса мукӧд трансфертӧн вӧдитчӧмын бурлунсӧ донъялӧ Министерство Артмӧдчӧмӧн урчитӧм да отчётнӧй волӧн кывкӧрталӧмъяс серти сьӧмкудкостса мукӧд трансфертӧн вӧдитчан бӧртасъяслысь збыль шедӧдӧм петкӧдласъяс орччӧдӧм подув вылын:

мемориальнӧй стрӧйбалӧн техническӧй дасьлун серти прӧчент;

мемориальнӧй стрӧйба сувтӧдӧм кузя уджъяс вӧчан кадколастъясӧ кутчысьӧм.

Сьӧмкудкостса мукӧд трансфертӧн вӧдитчӧмын бурлунсӧ донъялӧ Министерство отчётнӧй финансӧвӧй вося кывкӧртӧдъяс серти.  Сьӧмкудкостса мукӧд трансфертӧн вӧдитчӧмын бурлун йылысь отчётсӧ вынсьӧдӧ Министерство да йӧзӧдӧ «Ӧтуввез» юӧртан да телекоммуникация везйын сылӧн официальнӧй сайт вылын отчётнӧй бӧрын локтан волӧн урасьӧм тӧлысь 10 лунӧдз кадколастӧ.

9. Сьӧмкудкостса мукӧд трансфертсӧ юклӧны Коми Республикаса Веськӧдлан котырлӧн шуӧм подув вылын да йӧзӧдӧны «Ӧтуввез» юӧртан да телекоммуникация везйын Министерстволӧн официальнӧй сайт вылын тайӧ пунктын индӧм Коми Республикаса Веськӧдлан котырлысь шуӧм йӧзӧдан лунсянь 10 уджалан лунысь оз сёрджык.

10. Сьӧмкудкостса мукӧд трансферт видзан условиеӧн лоӧ меставывса асвеськӧдлан органъясӧн сьӧмкудкостса мукӧд трансфертлысь сьӧм торъя мог вылӧ видзӧм.

Сьӧмкудкостса мукӧд трансфертлӧн сьӧмӧн торъя могтӧг вӧдитчӧмысь кывкутӧны Россия Федерацияса оланпастэчас серти.
11. Министерство быд квартал, отчётнӧй квартал бӧрын локтан тӧлысьлӧн 15 лунысь оз сёрджык сетӧ Коми Республикаса сьӧм овмӧс министерствоӧ сьӧмкудкостса мукӧд трансферт видзӧм йылысь отчётносьт форма серти, кутшӧмӧс вынсьӧдӧма Министерствоӧн да сӧгласуйтӧма Коми Республикаса сьӧм овмӧс министерствоӧн.

12. Сьӧмкудкостса мукӧд трансфертӧн торъя мог серти вӧдитчӧм бӧрся видзӧдӧ урчитӧм пӧрадок серти Министерство да Коми Республикаса сьӧм овмӧс министерство.
Н. Воробьева - 8450 пас (апрель)


